[image: image1.jpg]o
>
#




[image: image1.jpg]
༄།
དཔལ་ལྡན་འབྲུག་པའི་ཁྲིམས་ཀྱི་འདུན་ས།

ROYAL COURT OF JUSTICE


འཁྲུན་ཆོད་ཨང་༼ཆེ་མཐོ་༢༠༢༢-༣༡༢༽




          འབྲི་ཤོག་བདུན་ཅུ་པ།༼ཨེཆ་-༧༡༽
 



                མཐོ་གཏུགས་ཉེས་རྩོད་འཁྲུན་ཆོད།
࿐
  ད་ལན༑
སྤ་རོ་རྫོང་ཁག་ཁྲིམས་ཀྱི་འདུན་ས་ལས་ མཐོ་གཏུགས་ཕུལ་བའི་ རྩ་ཕན་གྱི་རྩོད་གཞི་དེ་ ཆེ་མཐོ་ཁྲིམས་ཀྱི་འདུན་སར་ རྩོད་འཛིན་ཨང་༼ཆེ་མཐོ་༢༠༢༢-༢༣༣༽ ཅན་མར་ སྤྱི་ཚེས་༢༧.༦.༢༠༢༢ ལུ་བཀོད་གྲུབ།

མཐོ་གཏུགས་པ་/ཉེས་འདོགས་པ།




  རྩོད་ཟླ།
ངོ་མིང་ 
: རྩོད་དཔོན་ཡོངས་ཁྱབ་ཡིག་ཚང་།

ངོ་མིང་
: ཀརྨ་རྣམ་རྒྱལ།
ཕོ/མོ།
:


ཕོ/མོ།
: ཕོ།
སྐྱེས་ཚེས་
: 


སྐྱེས་ཚེས་
: ༡༩༧༦
མི་ཁུངས་ལག་ཁྱེར་ཨང་
: 


མི་ཁུངས་ལག་ཁྱེར་ཨང་:༡༠༨༠༩༠༠༠༡༡༧ 
ཕ་/མ་མིང་      
: 


ཕ་/མ་མིང་
: ཚེ་འདས་ཀརྨ། 
ཁྲམ་ཨང་
: 



ཁྲམ་ཨང་
: ༩༠༤
གུང་ཨང་
: 


གུང་ཨང་
: ཉ-༡-༡༣༦
གཡུས་
: ཐིམ་ཁྲོམ།


གཡུས་
: བྱག་སྦྱིས།
རྒེད་འོག་
: ཐིམ་ཁྲོམ། 

རྒེད་འོག་
: རྡོ་སྟེང་།
རྫོང་ཁག་
: ཐིམ་ཕུག

རྫོང་ཁག་
: སྤ་རོ།
ལས་འགན་
: ཉེས་འདོགས་པ།

ལས་འགན་
: སོ་ནམ་པ།
རྒྱབ་མི་/ངོ་ཚབ་
: ཨྱོན།


རྒྱབ་མི་/ངོ་ཚབ་: མེད། 
རྩོད་དོནཿ ཆོམ་རྐུན་འབད་བའི་སྐོར།
༡༽
རྩོད་གཞིའི་ངོ་སྤྲོད།

མཐོ་གཏུགས་པ་ ཉེས་འདོགས་པ་ རྩོད་དཔོན་ཡོངས་ཁྱབ་ཡིག་ཚང་དང་ རྩོད་ཟླ་ཀརྨ་རྣམ་རྒྱལ་ ཕན་གཉིས་ཀྱིས་བར་ན་ རྩོད་དོན་ ཆོམ་རྐུན་འབད་བའི་སྐོར་ སྤ་རོ་རྫོང་ཁག་ཁྲིམས་ཀྱི་འདུན་སར་ལས་འཁྲུན་ཆོད་གནང་མི་འདི་ལུ་ ཉེས་འདོགས་པའི་ཁ་ཐུག་ལས་ཁེ་རྒུད་མ་བཏུབ་པར་ འབྲུག་གི་གཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༠༩ པའི་དགོངས་དོན་ལྟར་ ཆེ་མཐོ་ཁྲིམས་ཀྱི་འདུན་སར་མཐོ་གཏུགས་ཕུལ་མི་འདི་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ བསྐྱར་ཞིབ་མཐིལ་ཕྱིན་མཛད་པ་གཤམ་གསལ་ལྟར།

༢༽
སྙན་གསན།

༢.༡
སྟ་གོན་སྙན་གསན།





སྤྱི་ཚེས་༡༣.༧.༢༠༢༢ ལུ།
༢.༢
ཐོག་མའི་བརྗོད་དོན།





སྤྱི་ཚེས་༡༨.༧.༢༠༢༢ ལུ།
༢.༣
མཐའ་བསྡོམས་འདྲི་གླེང་།




སྤྱི་ཚེས་༢༥.༧.༢༠༢༢  ལུ།
༣༽
དབྱེ་བཤེར།
༣.༡
བཤེར་ཡིག་ཕུལ་མི་དེ་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་ ༣༡.༢ པ་ལས་མ་འགལ་བ།
༣.༢
སྤ་རོ་རྫོང་ཁག་ཁྲིམས་འདུན་གྱི་འཁྲུན་ཆོད་ཨང་༼སྤ་རོ་༢༠༢༢-༡༢༡༽ སྤྱི་ཚེས་༡༩.༥.༢༠༢༢ ཅན་མ།
༤.
མཐོ་གཏུགས་ཞིབ་བཤེར།
༤.༡
མཐོ་གཏུགས་པ་ ཉེས་འདོགས་པ་ རྩོད་དཔོན་ཡོངས་ཁྱབ་ཡིག་ཚང་གི་ངོ་ཚབ་ཨྱོན་གྱིས་ སྤྱི་ཚེས་༡༣.༧.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་འདུན་ཕུལ་བའི་མཐོ་གཏུགས་བཤེར་ཡིག་ སྤྱི་ཚེས་༡.༦.༢༠༢༢ ཅན་མའི་ནང་གསལ།
“་་་་་་་་མིང་པས་ ཕྱག་བཅས་ཞུ་གསོལ་དེ་ནི་ སྤྱི་ཚེས་༡༩.༠༥.༢༠༢༢ ལུ་ ཐོག་མ་སྤ་རོ་རྫོང་ཁག་ཁྲིམས་ཁྲི་དང་པའི་ཁྲིམས་ཀྱི་འདུན་སར་ལས་ ཉེས་འཛུགས་ཅན་ངོམ་ཀརྨ་རྣམ་རྒྱལ་གྱིས་ ཉེས་ལས་བགྱིས་པའི་ས་གནས་ སྤ་རོ་རྫོང་ཁག་ རྡོ་སྟེང་རྒེད་འོག་ གཡུས་ཆུ་བར་ལུ་སྡོད་མི་ ཉམས་རྒུད་པ་ངོམ་ཀརྨ་དང་ གཡུས་བྱག་སྦྱིས་ལུ་སྡོད་མི་ ཉམས་རྒུད་པ་ངོམ་ཚེ་རིང་བློ་གྲོས་གཉིས་པོའི་སྡོད་ཁྱིམ་འདི་གི་སྒོའི་ལྡེ་མིག་དེ་ བཅག་དཀྲུམས་འབད་བའི་རྗེས་སུ་ ཁྱིམ་ནང་འཛུལ་ཞུགས་འབད་དེ་ ཅ་ཆས་ཚུ་ཨར་རྐུན་འབད་ཡོད་པའི་གནད་ལས་ ཉེས་འཛུགས་ཅན་གྱི་སྟེང་ ཉེས་ཁྲིམས་ལོ་ངོ་༣ སྨིན་ཡོད་པའི་སྐོར་ ཁྲིམས་འདུན་ནས་ འཁྲུན་ཆོད་ཨང་༼སྤ་རོ༢༢-༡༢༡༽ ཅན་མའི་འཁྲུན་ཆོད་ཀྱི་བཀའ་བསྩལ་གནང་གྲུབ་ཡོད་པའི་ཐད་ ཉེས་འདོགས་པས་ སེམས་གུས་པའི་སྒོ་ལས་གུས་ཞབས་དང་བརྩི་བཀུར་ཡོད་ཟེར་ཞུ་ནི་ ཨིན་རུང་ ཉེས་འཛུགས་ཅན་གྱིས་ ཉམས་རྒུད་པ་ལུ་སོར་ཆུད་འབད་དགོཔ་མེད་པའི་གནད་དོན་དེ་ལུ་ དུམ་གྲ་ཅིག་ཁེ་རྒུད་མ་བཏུབ་པའི་རྒྱུ་མཚན་ལས་བརྟེན་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༡༠༩ པ་དང་དོན་ཚན་༡༠༩.༡ པ་ལྟར་ ཆེ་མཐོ་ཁྲིམས་ཀྱི་འདུན་སར་མཐོ་གཏུགས་ཞུཝ་ཨིན་ལགས།

ཁེ་རྒུད་མ་བཏུབ་པའི་གནད་དོན་གཤམ་གསལ་ལྟརཿ

༡༽

དེ་ཡང་ སྤྱི་ཚེས་༢༨.༠༣.༢༠༢༡ ཆུ་ཚོད་༢༡༠༠ ཙམ་ལུ་ ཉེས་འཛུགས་ཅན་ངོམ་ཀརྨ་རྣམ་རྒྱལ་གྱིས་ ཉེས་ལས་བགྱིས་པའི་ས་གནས་ སྤ་རོ་རྫོང་ཁག་ རྡོ་སྟེང་རྒེད་འོག་ གཡུས་བྱག་སྦྱིས་ལུ་སྡོད་མི་ ཉམས་རྒུད་པ་ངོམ་ཚེ་རིང་བློ་གྲོས་སྡོད་སའི་ཁང་ཁྱིམ་གྱི་སྒོའི་ལྡེ་མིག་དེ་ ལྕགས་ངར་ལག་ལེན་འཐབ་ཐོག་བཅག་དཀྲུམས་འབད་བའི་རྗེས་སུ་ དེ་ནང་འཛུལ་ཞུགས་འབད་དེ་ གཤམ་འཁོད་ཅ་ཆས་
	ཨང་
	རྒྱུ་དངོས
	ཁ་གྲངས
	རིན་གོང་

	༡
	རྒྱང་མཐོང་(LG TV 43 Inch)
	༡
	༥༠,༠༠༠/-

	༢
	ཕང་གློགPalm Laptop with charger
	༡
	༡༠,༠༠༠/-

	༣
	དངུལ་གྱི་གདོབ་ཅུ་༼ལྗིད་ཚད་ཏོ་ལ་༡༦༽
	ཁ་གྲངས་༡ ༼དངུལ་ཏོ་ལ་རེ་ལུ་དངུལ་ཀྲམ་༡༤,༠༠༠/-(༡༤,༠༠༠*༡༦=༢༢༤,༠༠༠/-)༽
	༢༢༤,༠༠༠/-

	ཡོངས་བསྡོམས
	༢༨༤,༠༠༠/-


རིན་གོང་ཡོངས་བསྡོམས་དངུལ་ཀྲམ་༢༨༤,༠༠༠/-༼ཉིས་འབུམ་བརྒྱད་ཁྲི་བཞི་སྟོང་༽ ཐམ་པ་གནས་པའི་རྒྱུ་དངོས་ཚུ་ ཉེས་ 

འཛུགས་ཅན་གྱིས་ རང་དོན་ལུ་དམིགས་གཏད་བསྐྱེད་དེ་ གོང་འཁོད་རྒྱུ་དངོས་ཚུ་ཨར་རྐུན་འབད་ཡོདཔ་ལས་བརྟེན་ འགག་ 

པས་ གནད་དོན་དེའི་ཐོག་ ཉེས་འཛུགས་ཅན་དེ་འཛིན་བཟུང་འབད་བའི་སྐབས་ ཉེས་འཛུགས་ཅན་གྱི་བདག་དབང་ལས་ ཨར་ 

རྐུན་འབད་ཡོད་པའི་ཅ་ཆས་ཚུའི་གྲལ་ལས་ 
	ཨང་
	རྒྱུ་དངོས
	ཁ་གྲངས
	རིན་གོང་

	༡
	ཕང་གློག Palm Laptop with charger
	༡
	༡༠,༠༠༠/-

	༢
	རྒྱང་མཐོང་(LG TV 43 Inch) ༼རྒྱང་མཐོང་གི་གསལ་ཁྲམ་Screenདཀྲུམས་ཡོདཔ༽
	༡
	༥༠,༠༠༠/-

	ཡོངས་བསྡོམས
	༦༠,༠༠༠/-


གོང་འཁོད་ཅ་ཆས་ཚུ་བཙན་ལེན་འབད་ཡོདཔ་ལས་ ཉེས་འཛུགས་ཅན་གྱིས་ ཉམས་རྒུད་པ་ཚེ་རིང་བློ་གྲོས་ལུ་ གཤམ་འཁོད་ཐོ་ཁྲམ་ནང་ཡོད་པའི་ཅ་ཆས་ཚུ་ 
	ཨང་
	རྒྱུ་དངོས
	ཁ་གྲངས
	རིན་གོང་

	༡
	རྒྱང་མཐོང་LG TV 43 Inch. ༼རྒྱང་མཐོང་གི་གསལ་ཁྲམ་དཀྲུམས་ཡོདཔ་ལས་ སླར་ལག་ལེན་འཐབ་མ་བཏུབ་བཟོ་ཡོདཔ༽
	༡
	༥༠,༠༠༠/-

	༢
	དངུལ་གྱི་གདོབ་ཅུ༼ལྗིད་ཚད་ཏོ་ལ་༡༦༽
	ཁ་གྲངས་༡
དངུལ་ཏོ་ལ་རེ་ལུ་དངུལ་ཀྲམ་༡༤,༠༠༠/-༼༡༤,༠༠༠*༡༦ = ༢༢༤,༠༠༠/-༽
	༢༢༤,༠༠༠/-

	ཡོངས་བསྡོམས
	༢༧༤,༠༠༠/-


སོར་ཆུད་འབད་དགོཔ་ཡོདཔ་ཨིན་རུང་ ཐོག་མ་སྤ་རོ་རྫོང་ཁག་ཁྲིམས་ཀྱི་འདུན་སར་ལས་ གནང་ཡོད་པའི་འཁྲུན་ཆོད་ནང་གསལ་ ཉེས་འདོགས་པའི་ཁ་ཐུག་ལས་ ཉམས་རྒུད་པའི་ཞུ་བ་ཁོ་ན་ལུ་གཞི་བཞག་ཐོག་ དངུལ་གྱི་གདོབ་ཅུ་ཨར་རྐུན་འབད་ཡོད་པའི་སྐོར་ ཉེས་འཛུགས་བཀལ་ཡོདཔ་མ་གཏོགས་ དེ་བསྟུན་གྱི་སྒྲུབ་བྱེད་ཕུལ་ནི་མིན་ནུག་ཟེར་བའི་སྐོར་འཁྲུན་ཆོད་དེ་ནང་ གནད་དོན་དེ་ཚུ་འཁོད་དེ་ ཉེས་འཛུགས་ཅན་གྱིས་ ཉམས་རྒུད་པ་ངོམ་ཚེ་རིང་བློ་གྲོས་ལུ་ དངུལ་གྱི་གདོབ་ཅུ་སོར་ཆུད་འབད་དགོ་མེད་པའི་འཁྲུན་ཆོད་ཀྱི་བཀའ་བསྩལ་གནང་ཡོད་པའི་ཐད་ ཅུང་ཟད་ཅིག་ཁེ་རྒུད་མ་བཏུབ་ཟེར་ཞུ་ནི་  དེ་ཡང་

༡.༡
ཉམས་རྒུད་པ་ངོམ་ཚེ་རིང་བློ་གྲོས་སྡོད་སའི་ཁང་ཁྱིམ་འདི་ སྐབས་བབས་བྱ་ངན་མ་བྱུང་བའི་སྔ་གོང་ ཡང་ན་ སྐབས་བབས་བྱ་ངན་བྱུང་བའི་ཤུལ་ལུ་ མི་ངོམ་གཞན་གྱིས་ཆོམ་རྐུན་འབད་དེ་ ཁང་ཁྱིམ་དེ་ནང་ལས་ རྒྱང་མཐོང་(LG TV 43 Inch) ཁ་གྲངས་༡ དང་ དངུལ་གྱི་གདོབ་ཅུ་༼ལྗིད་ཚད་ཏོ་ལ་༡༦༽ ཁ་གྲངས་གཅིག་ ཨར་རྐུན་འབད་དེ་འབག་བ་མིན་ནུག་ཟེར་ཞུ་ནི་ལགས།
༡.༢ སྤྱི་ཚེས་༢༨.༠༣.༢༠༢༡ ལུ་ ཉམས་རྒུད་པ་ཚེ་རིང་བློ་གྲོས་ཀྱི་ཁང་ཁྱིམ་དེ་ནང་ ཉེས་འཛུགས་ཅན་ངོམ་ཀརྨ་རྣམ་རྒྱལ་ཁོ་པས་
     འཛུལ་ཞུགས་འབད་ཡོད་པའི་སྐོར་ ཐོག་མ་ཁྲིམས་ཀྱི་འདུན་སར་ ཉེས་ལེན་གསལ་ཞུ་ཕུལ་ཡོད།

༡.༣ ཉམས་རྒུད་པའི་སྡོད་ཁྱིམ་ནང་ལས་ ཨར་རྐུན་ཤོར་ཡོད་པའི་ཕང་གློག་(Palm Laptop with charger) ཁ་གྲངས་གཅིགཔ་འདི་ འགག་པས་ ཉེས་འཛུགས་ཅན་ཁོ་པོ་སྡོད་སའི་ཁྱིམ་འདི་བཙན་འཚོལ་འབད་བའི་སྐབས་ ཉེས་འཛུགས་ཅན་གྱི་བདག་དབང་ལས་བཙན་ལེན་འབད་ཡོད་ཟེར་ཞུ་ནི་ལགས།

༡.༤ ཉེས་འཛུགས་ཅན་གྱིས་རང་དབང་ཐོག་ སྤྱི་ཚེས་༤.༠༤.༢༠༢༢ ལུ་ ཐོག་མ་སྤ་རོ་རྫོང་ཁག་ཁྲིམས་ཀྱི་འདུན་སར་ ངག་བརྗོད་ཕུལ་ཡོད་པའི་ནང་གསལ་ ང་བཅས་རྩོད་དཔོན་ཡོངས་ཁྱབ་ཡིག་ཚང་གིས་ ཉེས་འཛུགས་ཅན་ཁོ་པོའི་སྟེང་ ཉེས་འཛུགས་བཀལ་ཡོད་ལྟར་ ཉམས་རྒུད་པའི་ཁྱིམ་ནང་ལས་ ཅ་ཆས་ཚུ་ཨར་རྐུན་འབད་ཡོདཔ་ངེས་བདེན་ཨིན་རུང་ དེ་ཚེ་ ཁོ་རང་ཆང་གིས་འགྲངས་ཡོདཔ་ལས་ ཅ་ཆས་ཚུ་ག་ཏེ་བཞག་ཡོད་ག་སེམས་ཁར་དྲན་མ་ཚུགས་པའི་སྐོར་ ཉེས་ལེན་གསལ་ཞུ་ཕུལ་ཏེ་ཡོད་ཟེར་ཞུ་ནི་ལགས། ༼ཐོག་མ་སྤ་རོ་རྫོང་ཁག་ཁྲིམས་ཀྱི་འདུན་སར་ལས་ གནང་ཡོད་པའི་འཁྲུན་ཆོད་དེའི་ཤོག་གྲངས་༥༠ པའི་ནང་ཉེས་འཛུགས་ཅན་གྱིས་ཕུལ་ཡོད་པའི་ངག་བརྗོད་དེ་ ཁྲིམས་ཞབས་མཆོག་གིས་གཟིགས་ཞིབ་མཛད་གནང་ཟེར་ཞུ་ནི་ལགས༽
གོང་བཞིན་ དང་པ་ སྐབས་བབས་བྱ་ངན་མ་བྱུང་སྔ་གོང་ ཉམས་རྒུད་པའི་ཁྱིམ་འདི་མི་ངོམ་གཞན་ལུ་ཨར་རྐུན་ཤོར་བ་མེདཔ་དང་ གཉིས་པ་ ཉམས་རྒུད་པའི་ཁྱིམ་ནང་འཛུལ་ཞུགས་འབད་ཡོད་མི་འདི་ ཉེས་འཛུགས་ཅན་ཁོ་པོ་ཨིན་པའི་ཁར་ གསུམ་པ་ ཉམས་རྒུད་པའི་ཁྱིམ་ནང་ལས་ཨར་རྐུན་ཤོར་ཡོད་པའི་ཅ་ཆས་ཚུ་གྲལ་ལས་ ཕང་གློག་(Palm Laptop with charger) ཁ་གྲངས་གཅིག་ ཉེས་འཛུགས་ཅན་གྱི་བདག་དབང་ལས་བཙན་ལེན་འབད་ཡོདཔ་དང་ བཞི་པ་ ཉེས་འཛུགས་ཅན་གྱིས་རང་དབང་ཐོག་ ཐོག་མ་ཁྲིམས་ཀྱི་འདུན་སར་ ཉེས་ལེན་གསལ་ཞུ་ཡང་ཕུལ་ཡོད་པའི་རྒྱུ་མཚན་འདིར་བརྟེན་ ཉམས་རྒུད་པའི་དངུལ་གྱི་གདོབ་ཅུ་ཁ་གྲངས་གཅིགཔ་འདི་ ཉེས་འཛུགས་ཅན་གྱིས་ ཨར་རྐུན་འབད་ཡོད་པའི་མངོན་གསལ་སྟོན་ཡོདཔ་ལས་ ཉམས་རྒུད་པ་ལུ་ཅ་ཆས་དེ་ངེས་པར་དུ་ སོར་ཆུད་འབད་དགོཔ་ཡོད་ཟེར་ཞུ་ནི་ལགས།

༢༽ དེ་མཚུངས་ སྤྱི་ཚེས་༢༩.༠༣.༢༠༢༡ ཆུ་ཚོད་༡༧༣༠ ཙམ་ལུ་ ཉེས་འཛུགས་ཅན་ངོམ་ཀརྨ་རྣམ་རྒྱལ་གྱིས་ ཉེས་ལས་
བགྱིས་པའི་ས་གནས་ སྤ་རོ་རྫོང་ཁག་ རྡོ་སྟེང་རྒེད་འོག་ གཡུས་ཆུ་བར་ལུ་སྡོད་མི་ ཉམས་རྒུད་པ་ངོམ་ཀརྨ་སྡོད་སའི་ཁང་ཁྱིམ་གྱི་སྒོའི་ལྡེ་མིག་དེ་ ལྕགས་དུམ་ལག་ལེན་འཐབ་ཐོག་བཅག་དཀྲུམས་འབད་བའི་རྗེས་སུ་ དེ་ནང་འཛུལ་ཞུགས་འབད་དེ་ གཤམ་འཁོད་རྒྱུ་དངོས།
	ཨང་
	རྒྱུ་དངོས
	ཁ་གྲངས

	༡
	རྡོ་རྗེ༼གསེར་སྒྲོན་མ༽ 
	༤

	༢
	ཀོ་མ༼གསེར་སྒྲོན་མ༽
	ཆ་༡

	༣
	གཟི༼ཏའི་ཝན་རྒྱལ་ཁབ་ལས་ཐོན་ཡོད་པའི་གཟི༽
	༡༡

	༤
	བྱུ་རུ༼དབྱིབས་གྲུ་བཞི་དང་ ཁ་མདོག་དམརཔོ་སྦེ་ཡོད་མི༽
	༦

	༥
	སིན་ཅུ༼གསེར་སྒྲོན་མ༽
	ཆ་༡

	༦
	སྐེ་འཁོར༼གསེར་སྒྲོན་མ༽
	༣

	༧
	སིན་ཅུ༼དངུལ་སྒྲོན་མ༽
	ཆ་༡

	༨
	བྱུ་རུ༼ཁ་མདོག་དམརཔོ༽
	༩༥

	༩
	བྱུ་རུ་ཆུང་བ
	༣༤

	༡༠
	ཏིག་རྐྱང་
	༥

	༡༡
	སིན་ཅུ་༼Chain༽
	༡

	༡༢
	མཛུབ་དཀྱི༼དངུལ་སྒྲོན་མ༽
	༡

	༡༣
	སིན་ཅུ༼ཚོས་གཞི་གསེརཔོ༽
	༡

	༡༤
	སྣུམ་འཁོར་Sonat གི་ལྡེ་མིག
	༡

	༡༥
	དངུལ་ཁུ༼ཀོཝ་ལས་བཟོ་ཡོདཔ༽
	༡

	༡༦
	དངུལ་ཀྲམ་
	༦༠,༠༠༠/-


ཉེས་འཛུགས་ཅན་གྱིས་ རང་དོན་ལུ་དམིགས་གཏད་བསྐྱེད་དེ་ གོང་འཁོད་རྒྱུ་དངོས་ཚུ་ཨར་རྐུན་འབད་ཡོདཔ་ལས་བརྟེན་ གནད་དོན་དེའི་ཐོག་ ཉེས་འཛུགས་ཅན་དེ་ འགག་པས་འཛིན་བཟུང་འབད་བའི་སྐབས་ ཉེས་འཛུགས་ཅན་གྱི་བདག་དབང་ལས་ ཨར་རྐུན་འབད་ཡོད་པའི་རྒྱུ་དངོས་ཚུའི་གྲལ་ལས་ 

	ཨང་
	རྒྱུ་དངོས
	ཁ་གྲངས

	༡
	རྡོ་རྗེ༼གསེར་སྒྲོན་མ༽ 
	༤

	༢
	ཀོ་མ༼གསེར་སྒྲོན་མ༽
	ཆ་༡

	༣
	གཟི༼ཏའི་ཝན་རྒྱལ་ཁབ་ལས་ཐོན་ཡོད་པའི་གཟི༽
	༡༡

	༤
	བྱུ་རུ༼དབྱིབས་གྲུ་བཞི་དང་ ཁ་མདོག་དམརཔོ་སྦེ་ཡོད་མི༽
	༦

	༥
	སིན་ཅུ༼གསེར་སྒྲོན་མ༽
	ཆ་༡

	༦
	སྐེ་འཁོར༼གསེར་སྒྲོན་མ༽
	༣

	༧
	སིན་ཅུ༼དངུལ་སྒྲོན་མ༽
	ཆ་༡

	༨
	བྱུ་རུ༼ཁ་མདོག་དམརཔོ༽
	༩༥

	༩
	བྱུ་རུ་ཆུང་བ
	༣༤

	༡༠
	ཏིག་རྐྱང་
	༥

	༡༡
	སིན་ཅུ་༼Chain༽
	༡

	༡༢
	མཛུབ་དཀྱི༼དངུལ་སྒྲོན་མ༽
	༡

	༡༣
	སིན་ཅུ༼ཚོས་གཞི་གསེརཔོ༽
	༡

	༡༤
	དངུལ་ཀྲམ་
	༨༩༥༡/-


གོང་འཁོད་རྒྱུ་དངོས་ཚུ་བཙན་ལེན་འབད་ཡོདཔ་ལས་ ཉེས་འཛུགས་ཅན་གྱིས་ ཉམས་རྒུད་པ་ཀརྨ་ལུ་ གཤམ་འཁོད་ཐོ་ཁྲམ་ནང་ཡོད་པའི་རྒྱུ་དངོས་ཚུ་ 
	ཨང་
	རྒྱུ་དངོས
	རིན་གོང་

	༡
	དངུལ་ཀྲམ་༼བཙན་ལེན་འབད་ཡོད་པའི་དངུལ་ཕབ་རྩིས་འབད་ཡོད་པའི་ཡོངས་བསྡོམས་༦༠,༠༠༠–༨༩༥༡=༥༡,༠༤༩༽
	༥༡,༠༤༩/-

	༢
	བང་སྒྲོམ་༼རིན་གོང་དངུལ་ཀྲམ་༢༠,༠༠༠/-གནས་པའི་བང་སྒྲོམ་སླར་ལོག་ལག་ལེན་འཐབ་མ་བཏུབ་བཟོ་ཡོདཔ༽
	༢༠,༠༠༠/-

	༣
	སྣུམ་འཁོར་Sonat གི་ལྡེ་མིག་ཁ་གྲངས་༡
	༡༣,༠༠༠/-

	༤
	དངུལ་ཁུ༼ཀོཝ་ལས་བཟོ་ཡོདཔ༽ ཁ་གྲངས་༡
	ཤེས་རྟོགས་མེདཔ

	ཡོངས་བསྡོམས
	༨༤,༠༤༩/-


སོར་ཆུད་འབད་དགོཔ་ཡོདཔ་ཨིན་རུང་ ཐོག་མ་སྤ་རོ་རྫོང་ཁག་ཁྲིམས་ཀྱི་འདུན་སར་ལས་ གནང་ཡོད་པའི་འཁྲུན་ཆོད་ནང་གསལ་ ཉེས་འཛུགས་ཅན་གྱིས་ དངུལ་ཀྲམ་༦༠,༠༠༠/-༼དྲུག་ཁྲི༽ ཐམ་པ་མེན་པར་ དངུལ་ཀྲམ་༡༠,༠༠༠/-༼གཅིག་ཁྲི༽ ཐམ་པ་ཨར་རྐུན་འབད་ནུག་ཟེར་བ་མ་ཚད་ སྣུམ་འཁོར་Sonat གི་ལྡེ་མིག་ཁ་གྲངས་༡ ཨར་རྐུན་འབད་ཡོད་པའི་སྐོར་ ཉེས་འདོགས་པས་ ཉེས་འཛུགས་བཀལ་ཡོདཔ་མ་གཏོགས་ དེ་བསྟུན་གྱི་སྒྲུབ་བྱེད་ཕུལ་ནི་མིན་ནུག་ཟེར་བའི་སྐོར་འཁྲུན་ཆོད་དེ་ནང་ གནད་དོན་དེ་ཚུ་འཁོད་དེ་ ཉེས་འཛུགས་ཅན་གྱིས་ ཉམས་རྒུད་པ་ངོམ་ཀརྨ་ལུ་ དངུལ་ཀྲམ་༥༡,༠༤༩/-༼ལྔ་ཁྲི་གཅིག་སྟོང་བཞི་བཅུ་ཞེ་དགུ༽ མེན་པར་ དངུལ་ཀྲམ་༡༠༤༩/-༼གཅིག་སྟོང་བཞི་བཅུ་ཞེ་དགུ༽ སོར་ཆུད་འབད་དགོཔ་དང་ སྣུམ་འཁོར་Sonat གི་ལྡེ་མིག་དེ་  སོར་ཆུད་འབད་དགོཔ་མེད་པའི་འཁྲུན་ཆོད་ཀྱི་བཀའ་བསྩལ་གནང་ཡོད་པའི་ཐད་ ཅུང་ཟད་ཅིག་ཁེ་རྒུད་མ་བཏུབ་ཟེར་ཞུ་ནི་  དེ་ཡང་

༢.༡ ཉམས་རྒུད་པ་ངོམ་ཀརྨ་སྡོད་སའི་ཁང་ཁྱིམ་གྱི་སྒོའི་ལྡེ་མིག་དེ་ ལྕགས་དུམ་ལག་ལེན་འཐབ་ཐོག་བཅག་དཀྲུམས་འབད་བའི་རྗེས་སུ་ དེ་ནང་འཛུལ་ཞུགས་འབད་ཡོད་པའི་སྐོར་ ཉེས་འཛུགས་ཅན་གྱིས་ ཐོག་མ་སྤ་རོ་རྫོང་ཁག་ཁྲིམས་ཀྱི་འདུན་སར་ ཉེས་ལེན་གསལ་ཞུ་ཕུལ་ཡོད་ཟེར་ཞུ་ནི་ལགས།
༢.༢ ཉེས་འཛུགས་ཅན་གྱིས་ ཉམས་རྒུད་པའི་སྡོད་ཁྱིམ་འདི་ སྤྱི་ཚེས་༢༩.༠༣.༢༠༢༡ ཅན་མར་ ཆུ་ཚོད་༡༧༣༠ ཙམ་ལུ་ ཆོམ་རྐུན་འབད་ཡོདཔ་ཨིན་རུང་ འགག་པས་ སྐབས་བབས་གནོད་འགེལ་དེའི་སྐོར་ ཤེས་རྟོགས་བྱུང་བའི་ཤུལ་ ཞིབ་དཔྱད་འབད་དེ་ འཛིན་བཟུང་འབད་བའི་སྐབས་ དངུལ་ཀྲམ་༨༩༥༡/-༼བརྒྱད་སྟོང་དགུ་བརྒྱ་ལྔ་བཅུ་ང་གཅིག༽ ཐམ་པ་ལས་བརྒལ་ ཉེས་འཛུགས་ཅན་གྱི་བདག་དབང་ལས་ བཙན་ལེན་འབད་བ་མེདཔ་དང་ ཉེས་འཛུགས་ཅན་འདི་ སྐབས་བབས་བྱ་ངན་འབྱུང་བའི་དུས་སུ་འཛིན་བཟུང་འབད་ཡོདཔ་མེན་པར་ བྱ་ངན་བྱུང་ཚར་བའི་ཤུལ་ཁོ་རའི་ཁྱིམ་ནང་ལས་འཛིན་བཟུང་འབད་ཡོདཔ་ལས་ ཉེས་འཛུགས་ཅན་གྱིས་ ཆོམ་རྐུན་འབད་ཡོད་པའི་དངུལ་ཀྲམ་༥༡,༠༤༩/-(༦༠,༠༠༠-༨༩༥༡)༼ལྔ་ཁྲི་གཅིག་སྟོང་བཞི་བཅུ་ཞེ་དགུ༽ ཐམ་པ་འདི་ སྦ་བཞག་ནི་ ཡང་ན་ ཟད་སྲིད་པས་ཟེར་ཞུ་ནི་ལགས།

༢.༣ ཉམས་རྒུད་པའི་སྡོད་ཁྱིམ་ནང་ལས་ ཨར་རྐུན་ཤོར་ཡོད་པའི་ཅ་ཆས་ཚུའི་གྲལ་ལས་ ཅ་ཆས་དུམ་གྲ་ཅིག་ འགག་པས་ ཉེས་འཛུགས་ཅན་སྡོད་སའི་ཁང་ཁྱིམ་འདི་བཙན་འཚོལ་འབད་བའི་སྐབས་ ཉེས་འཛུགས་ཅན་གྱི་བདག་དབང་ལས་བཙན་ལེན་འབད་ཡོད་ཟེར་ཞུ་ནི་ལགས།
༢.༤ ཉེས་འཛུགས་ཅན་གྱིས་རང་དབང་ཐོག་ སྤྱི་ཚེས་༤.༠༤.༢༠༢༢ ལུ་ ཐོག་མ་སྤ་རོ་རྫོང་ཁག་ཁྲིམས་ཀྱི་འདུན་སར་ ངག་བརྗོད་ཕུལ་ཡོད་པའི་ནང་གསལ་ ང་བཅས་རྩོད་དཔོན་ཡོངས་ཁྱབ་ཡིག་ཚང་གིས་ ཉེས་འཛུགས་ཅན་ཁོ་པོའི་སྟེང་ ཉེས་འཛུགས་བཀལ་ཡོད་ལྟར་ ཉམས་རྒུད་པའི་ཁྱིམ་ནང་ལས་ ཅ་ཆས་ཚུ་ཨར་རྐུན་འབད་ཡོདཔ་ངེས་བདེན་ཨིན་རུང་ དེ་ཚེ་ ཁོ་རང་ཆང་གིས་འགྲངས་ཡོདཔ་ལས་ ཅ་ཆས་ཚུ་ག་ཏེ་བཞག་ཡོད་ག་སེམས་ཁར་དྲན་མ་ཚུགས་པའི་སྐོར་ ཉེས་ལེན་གསལ་ཞུ་ཕུལ་ཏེ་ཡོད་ཟེར་ཞུ་ནི་ལགས།༼ཐོག་མ་སྤ་རོ་རྫོང་ཁག་ཁྲིམས་ཀྱི་འདུན་སར་ལས་ གནང་ཡོད་པའི་འཁྲུན་ཆོད་དེའི་ཤོག་གྲངས་༥༠ པའི་ནང་ ཉེས་འཛུགས་ཅན་གྱིས་ཕུལ་ཡོད་པའི་ངག་བརྗོད་དེ་ ཁྲིམས་ཞབས་མཆོག་གིས་གཟིགས་ཞིབ་མཛད་གནང་ཟེར་ཞུ་ནི་ལགས༽
གོང་བཞིན་ དང་པ་ སྤྱི་ཚེས་༢༩.༠༣.༢༠༢༡ ལུ་ ཉམས་རྒུད་པ་ཀརྨ་སྡོད་སའི་ཁང་ཁྱིམ་དེ་ནང་ ཉེས་འཛུགས་ཅན་ངོམ་ཀརྨ་རྣམ་རྒྱལ་ཁོ་པོ་འཛུལ་ཞུགས་འབད་ཡོདཔ་དང་ གཉིས་པ་ ཉམས་རྒུད་པའི་ཁྱིམ་ནང་ལས་ཨར་རྐུན་ཤོར་ཡོད་པའི་རྒྱུ་དངོས་ཚུའི་གྲལ་ལས་ རྒྱུ་དངོས་དུམ་གྲ་ཅིག་ ཉེས་འཛུགས་ཅན་གྱི་བདག་དབང་ལས་བཙན་ལེན་འབད་ཡོད་པའི་ཁར་ གསུམ་པ་ ཉེས་འཛུགས་ཅན་གྱིས་རང་དབང་ཐོག་ ཐོག་མ་ཁྲིམས་ཀྱི་འདུན་སར་ ཉེས་ལེན་གསལ་ཞུ་ཡང་ཕུལ་ཡོད་པའི་རྒྱུ་མཚན་འདིར་བརྟེན་ ཉམས་རྒུད་པའི་དངུལ་ཀྲམ་༦༠,༠༠༠/-༼དྲུག་ཁྲི༽ ཐམ་པ་དང་ སྣུམ་འཁོར་Sonat གི་ལྡེ་མིག་ཁ་གྲངས་༡ པོ་དེ་ཡང་ ཉེས་འཛུགས་ཅན་གྱིས་ ཨར་རྐུན་འབད་ཡོད་པའི་མངོན་གསལ་སྟོན་ཡོདཔ་ལས་ ཉེས་འཛུགས་ཅན་གྱིས་ དངུལ་ཀྲམ་༥༡,༠༤༩/-༼ལྔ་ཁྲི་གཅིག་སྟོང་བཞི་བཅུ་ཞེ་དགུ༽ ༼བཙན་ལེན་འབད་ཡོད་པའི་དངུལ་ཕབ་རྩིས་འབད་ཡོད་པའི་ཡོངས་བསྡོམས་༦༠,༠༠༠–༨༩༥༡=༥༡,༠༤༩༽ དང་ སྣུམ་འཁོར་Sonat གི་ལྡེ་མིག་ཁ་གྲངས་༡ ཡང་ན་ དེའི་རིན་གོང་དངུལ་ཀྲམ་༡༣,༠༠༠/-༼གཅིག་ཁྲི་སུམ་སྟོང་༽ ཐམ་པ་ ཉམས་རྒུད་པ་ལུ་ངེས་པར་དུ་ སོར་ཆུད་འབད་དགོཔ་ཡོད་ཟེར་ཞུ་ནི་ལགས།
༣༽ གཞན་གནད་དོན་ཐད་ ཐོག་མ་སྤ་རོ་རྫོང་ཁག་ཁྲིམས་ཀྱི་འདུན་སར་ལས་ ཉེས་འཛུགས་ཅན་ཀརྨ་རྣམ་རྒྱལ་གྱིས་ ཆོམ་རྐུན་འབད་ཡོད་པའི་གནོད་འགེལ་ལུ་བརྟེན་ ཉེས་ཁྲིམས་ལོ་ངོ་གསུམ་སྨིན་དགོ་པའི་འཁྲུན་ཆོད་ཀྱི་བཀའ་བསྩལ་གནང་གྲུབ་ཡོད་པའི་ཐད་ ཉེས་འདོགས་པས་ སེམས་གུས་པའི་སྒོ་ལས་གུས་ཞབས་དང་བརྩི་བཀུར་ཡོདཔ་ལས་ ཉེས་ཁྲིམས་དེའི་ཐད་ ཐོག་མ་ཁྲིམས་འདུན་ནས་གནང་ཡོད་པའི་འཁྲུན་ཆོད་དེ་ བསྟར་སྤྱོད་མཛད་ནི་ཡོདཔ་ཅིག་གི་གསོལ་འདེབས་ཞུ་བ་་་་་” 
༤.༢
རྩོད་ཟླ་ ཀརྨ་རྣམ་རྒྱལ་གྱིས་ སྤྱི་ཚེས་༡༨.༧.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་འདུན་ཕུལ་བའི་མཐོ་གཏུགས་བཤེར་ལན་ སྤྱི་ཚེས་༡༨.༧.༢༠༢༢ ཅན་མའི་ནང་གསལ།

“་་་་་དེ་ནི་ རྩོད་དཔོན་ཡོངས་ཁྱབ་ཡིག་ཚང་གི་ངོ་ཚབ་ནས་ ཁེ་རྒུད་མ་བཏུབ་པའི་སྐོར་ ཆེ་མཐོ་ཁྲིམས་ཀྱི་འདུན་སར་མཐོ་གཏུགས་ཕུལ་མིའི་ལན་ཞུ་ན་ དེ་ཡང་ ང་རང་གི་ཁ་ཐུག་ལས་ སྤ་རོ་རྫོང་ཁག་ཁྲིམས་ཀྱི་འདུན་ས་ལུ་ཡིག་ཐོག་ནང་ཕུལ་ཡོདཔ་མ་ཚད་ ངག་ཐོག་ནང་ཡང་ཁ་གསལ་སྦེ་ཞུ་ཡོད་ འདི་ལས་ལྷག་ང་རའི་ཁ་ཐུག་ལས་ལོགས་སུ་སྦེ་ཞུ་ནི་མེད་ལགས།

གསོལ་འདེབས།

དྲགོས་དྲང་དཔོན་མཆོག་གི་ མི་སེར་ཉམས་ཆུང་གི་སྐྱིད་སྡུག་གཟིགས་ཏེ་ ཐོག་མ་སྤ་རོ་རྫོང་ཁག་ཁྲིམས་ཀྱི་འདུན་སར་ལས་འཁྲུན་ཆོད་གནང་མི་འདི་གུར་དྲགོས་དྲངད་དཔོན་མཆོག་གི་གནང་ཐབས་ཡོདཔ་ཅིག་སྐྱིད་སྡུག་གཟིགས་གནང་ཟེར་ཞུ་བ་་་་་” 
༥༽
མཐོ་གཏུགས་རྩོད་ཉོག
༥.༡
མཐོ་གཏུགས་པ་ ཉེས་འདོགས་པའི་ཁ་ཐུག་ལས་ ཐོག་མ་ཁྲིམས་འདུན་ནས་ ཉེས་འཛུགས་ཅན་ཀརྨ་རྣམ་རྒྱལ་གྱིས་ ཉམས་རྒུད་པ་ངོམ་ཚེ་རིང་བློ་གྲོས་ཀྱིས་དངུལ་གྱི་གདོབ་ཅུ་༼ལྗིད་ཚད་ཏོ་ལ་༡༦༽ལུ་རིན་གོང་ཡོངས་བསྡོམས་དངུལ་ཀྲམ་༡༤,༠༠༠X༡༦=༢༢༤,༠༠༠/-༼ཉིས་འབུམ་ཉིས་ཁྲི་བཞི་སྟོང་༽ཐམ་པ་གནས་མི་དེ་ ཨར་རྐུན་འབད་ཡོདཔ་ལས་ སླར་ལོག་ ཉམས་རྒུད་པ་ལུ་ སོར་ཆུད་འབད་དགོས་པར་ཞུ་ཡོད་རུང་ དེ་ལུ་ངོས་ལེན་མེད་པར་ འཁྲུན་ཆོད་གནང་མི་ལུ་ཁེ་རྒུད་མ་བཏུབ་ཟེར་ཞུ་བ་ཕུལ་མི་འདི་ངོས་ལེན་ཡོད་མེད།
༥.༢
ཉེས་འཛུགས་ཅན་ཀརྨ་རྣམ་རྒྱལ་གྱིས་ ཉམས་རྒུད་པ་ ངོམ་ཀརྨ་གིས་དངུལ་རྐྱང་དངུལ་ཀྲམ་༥༡,༠༤༩/-༼ལྔ་ཁྲི་ཆིག་སྟོང་བརྒྱ་མེད་ཞེ་དགུ༽ཐམ་པ་དང་ སྣུམ་འཁོར་Sonat གི་ལྡེ་མིག་ཁ་གྲངས་གཅིག་ བཅས་ཅ་ཆས་ཚུ་ སོར་ཆུད་འབད་དགོས་པར་ཞུ་བ་ཕུལ་ཡོད་རུང་ ཉམས་རྒུད་པ་ལུ་སོར་ཆུད་འབད་དགོས་པར་ཞུ་ཡོད་རུང་ ངོས་ལེན་མེད་པར་ འཁྲུན་ཆོད་གནང་མི་ལུ་ཁེ་རྒུད་མ་བཏུབ་ཟེར་ཞུ་བ་ཕུལ་མི་འདི་ངོས་ལེན་ཡོད་མེད།
༦༽
ཁྲིམས་ཁྲིའི་བསྐྱར་ཞིབ་བཅུད་དོན།
༦.༡༽
གོང་གསལ་ རྩོད་ཉོག་རིམ་ཨང་༥.༡ པའི་བཅུད་དོན་དང་ རྩ་ཕན་གཉིས་ཀྱིས་ཕུལ་བའི་མཐོ་གཏུགས་བཤེར་ཡིག་དང་ བཤེར་ལན་ སྒྲུབ་བྱེད་ དེ་ལས་ ཐོག་མ་ཁྲིམས་འདུན་གྱི་འཁྲུན་ཆོད་ལུ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ འདིར་ཁྲིམས་འདུན་ལས་བསྐྱར་ཞིབ་མཛད་ཡོད།
༦.༢༽
ཉེས་འཛུགས་ཅན་ཀརྨ་རྣམ་རྒྱལ་གྱིས་ ཉམས་རྒུད་པ་ངོམ་ཚེ་རིང་བློ་གྲོས་ཀྱི་ཁྱིམ་གྱི་ལྡེ་མིག་དེ་ ལྕགས་ངར་ལག་ལེན་འཐབ་ཐོག་ བཅག་དཀྲུམས་འབད་དེ་ ཁྱིམ་ནང་ལས་ རྒྱང་མཐོང་LG TV 43 Inch གཅིག་དང་ ཕང་གློག་༼Palmtop with charger༽གཅིག་འཐུ་འབག་ཡོད་ཟེར་མི་དང་ ཉམས་རྒུད་པ་ ངོམ་ཀརྨ་གི་ཁྱིམ་ནང་ལས་ དངུལ་རྐྱང་དངུལ་ཀྲམ་༥༡,༠༤༩/-༼ལྔ་ཁྲི་ཆིག་སྟོང་བརྒྱ་མེད་ཞེ་དགུ༽ཐམ་པ་ དེ་ལས་ རྒྱུ་དངོས་རྒྱན་ཆ་༼Jewellery༽ཁ་གྲངས་༡༣ དང་ ཀོཝ་གི་དངུལ་ཁུ་གཅིག་འཐུ་འབག་ཡོད་པར་ ཉེས་འདོགས་པས་ཉེས་འཛུགས་བཀོད་ཡོད་མི་དང་འཁྲིལ་ ཐོག་མ་ཁྲིམས་འདུན་ནས་ རྩོད་ཟླ་ལུ་འབྲུག་གི་ཉེས་འགེལ་ཁྲིམས་དེབ་དོན་ཚན་༢༣༥ པའི་དགོངས་དོན་ལྟར་ ཆོམ་རྐུན་གྱི་གནོད་འགེལ་འཐབ་ཡོད་པ་ ཐེ་ཚོམ་ལས་གྲོལ་བའི་རྒྱུ་མཚན་ཅན་གྱི་མངོན་རྟགས་ ཁྲིམས་སའི་རེ་སྐོང་ཡོངས་སུ་རྫོགས་པར་སྟོན་པ་ལས་ རྩོད་ཟླ་ཀརྨ་རྣམ་རྒྱལ་གྱིས་ཆོམ་རྐུན་འབད་བའི་ཉེས་ཁྲིམས་སྨིན་དགོ་མི་འདི་ རྩོད་ཟླ་ཁོ་རང་ སྔོན་ལས་ ཆོམ་རྐུན་འཐབ་ཡོད་པའི་ཉེས་ཁྲིམས་སྨིན་འདུག་པ་ལས་ རྩོད་ཟླ་དེ་ ཉེས་ལས་བསྐྱར་ཟློས་ཅན་དང་  རྒྱུན་འཇགས་གནོད་འགེལ་པ་ཨིན་མི་འདི་ལུ་གཞིར་བཞག་ཐོག་ འབྲུག་གི་ཉེས་འགེལ་ཁྲིམས་དེབ་དོན་ཚན་༡༥ པ་དང་ འབྲུག་གི་ཉེས་འགེལ་ཁྲིམས་དེབ་༼འཕྲི་སྣོན༽བཅའ་ཁྲིམས་༢༠༢༡ ཅན་མ་ལྟར་ དོན་ཚན་༢༣༦ པ་འདི་ འཕྲི་སྣོན་མཛད་དེ་ ཆོམ་རྐུན་གྱི་གནོད་འགེལ་འདི་ཉེས་ཕྲའི་ཉེས་ཁྲིམས་སྨིན་དགོཔ་ཨིན་པ་ལས་ ཆོམ་རྐུན་གྱི་ཁྲིམས་ཚད་ཉེས་ཕྲ་ལས་ དབྱེ་རིམ་བཞི་པ་གུར་སེང་སྟེ་ ཉེས་ཁྲིམས་ལོ་ངོ་གསུམ་སྨིན་གནང་མི་འདི་ ནོར་བ་དང་ འཛོལ་བ་མིན་འདུག་པ་ལས་ འདིར་ནས་ དབྱེ་བཤེར་མཛད་དགོ་པའི་རྒྱུ་མཚན་མིན་འདུག ། གལ་སྲིད་ མཐོ་གཏུགས་ཁྲིམས་འདུན་ལས་ དབྱེ་བཤེར་མཛད་དགོ་ཚེ་ མཐོ་གཏུགས་པ་དེ་གིས་ ཐོག་མ་ཁྲིམས་འདུན་ལས་གནང་བའི་འཁྲུན་ཆོད་དེ་ ཁྲིམས་ཀྱི་འགྲེལ་བཤད་དང་གོ་བ་ལས་བརྟེན་ འོས་འཚམས་མིན་པའི་ཉེས་ཁྲིམས་སྨིན་དགོ་པའི་འཁྲུན་ཆོད་གནང་ཚེ་ མཐོ་གཏུགས་ཁྲིམས་འདུན་ལས་ བསྐྱར་ཞིབ་མཛད་དགོཔ་ངེས་བདེན་ཨིན།
༦.༣༽
ཉེས་འདོགས་པའི་ཁ་ཐུག་ལས་ འདིར་ཁྲིམས་འདུན་ཕུལ་བའི་མཐོ་གཏུགས་བཤེར་ཡིག་འདི་ནང་ ཉམས་རྒུད་པ་ཚེ་རིང་བློ་གྲོས་ཀྱིས་ རྒྱུ་དངོས་རྒྱང་མཐོང་ LG TV 43 Inch དང་ ཕང་གློག་༼Palmtop with charger༽ དེ་ལས་ ཉམས་རྒུད་པ་ཀརྨ་གིས་ རྒྱན་ཆ་༼Jewellery༽ཁ་གྲངས་༡༣ དང་ ཀོཝ་གི་དངུལ་ཁུ་གཅིག་བཅས་ཅ་ཆས་ཚུ་བཙན་ལེན་འབད་དེ་ དེ་ལྟར་ ལོག་ཇོ་བདག་འདི་ལུ་སྤྲོད་ཡོད་རུང་ ཉམས་རྒུད་པ་ ཚེ་རིང་བློ་གྲོས་ཀྱི་དངུལ་གྱི་གདོབ་ཅུ་ཏོ་ལ་༡༦ དང་ ཉམས་རྒུད་པ་ཀརྨ་གི་སྣུམ་འཁོར་Sonet གི་ལྡེ་མིག་ དེ་ལས་ དངུལ་རྐྱང་དངུལ་ཀྲམ་༥༡,༠༤༩/-༼ལྔ་ཁྲི་ཆིག་སྟོང་བརྒྱ་མེད་ཞེ་དགུ༽ཐམ་པ་བཅས་ཅ་ཆས་ཚུ་གིས་ཐད་དུ་ རྫོང་ཁག་ཁྲིམས་འདུན་ལས་སོར་ཆུད་ ཡང་ན་ རིན་གོང་རྩིས་རྐྱབ་སྤྲོད་དགོ་པའི་འཁྲུན་ཆོད་གནང་བ་མིན་འདུག་པ་ལས་ མཐོ་གཏུགས་བཅར་དགོས་པའི་གནད་དོན་བཀོད་ཡོད་མིའི་ཐད་ ཉེས་འདོགས་པའི་ཁ་ཐུག་ལས་ རྩོད་ཟླ་གིས་ཐོག་མ་ཁྲིམས་འདུན་ལུ་ ཅ་ཆས་ཚུ་ཨར་རྐུན་འབད་ཡོད་པར་ངོས་ལེན་གྱི་གསལ་ཞུ་ཕུལ་ཡོདཔ་ལས་ དེ་ལྟར་ སོར་ཆུད་འབད་དགོ་པའི་ཞུ་བ་ཙམ་མ་གཏོགས་ ཉེས་འདོགས་པས་ འབྲུག་གི་སྒྲུབ་བྱེད་བཅའ་ཁྲིམས་དོན་ཚན་༩༩ པའི་དགོངས་དོན་ལྟར་ ཉམས་རྒུད་པ་གཉིས་ཀྱིས་དངུལ་གྱི་གདོབ་ཅུ་དང་ སྣུམ་འཁོར་Sonet གི་ལྡེ་མིག་ དེ་ལས་ དངུལ་རྐྱང་དངུལ་ཀྲམ་༥༡,༠༤༩/-༼ལྔ་ཁྲི་ཆིག་སྟོང་བརྒྱ་མེད་ཞེ་དགུ༽ཐམ་པ་བཅས་ཅ་ཆས་འདི་ རྩོད་ཟླ་གིས་ཆོམ་རྐུན་འབད་ཡོད་པའི་མངོན་རྟགས་གྲུབ་ནིའི་འཁྲི་འགན་འདི་ ཉེས་འདོགས་པ་ལུ་ཕོག་རུང་ དེ་ལུགས་ཀྱི་སྒྲུབ་བྱེད་གང་ཡང་ཕུལ་བ་མིན་འདུག་ དེ་མ་ཚད་ རྒྱལ་གཞུང་འབྲུག་གི་འགག་སྡེ་ནས་ བཙན་ལེན་འབད་བའི་ཐོ་ཡིག་ནང་མ་ཚུད་པའི་རྒྱུ་དངོས་ཚུ་གིས་ཐད་ སྐབས་ཞིག་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༡༥༦ པའི་དགོངས་དོན་ལྟར་ དོགས་པ་བཀག་སྟེ་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་དེ་ ཆ་ཤས་བསྒྱུར་བཅོས་མཛད་ཐོག་ འཁྲུན་ཆོད་གནང་ནི། 

༧༽
འཁྲུན་ཆོད།

༧.༡
གོང་འཁོད་ བསྐྱར་ཞིབ་ཀྱི་བཅུད་དོན་ཨང་༦.༢ པའི་ནང་དོན་ལྟར་ ཐོག་མ་ཁྲིམས་འདུན་ནས་ རྩོད་ཟླ་ལུ་འབྲུག་གི་ཉེས་འགེལ་ཁྲིམས་དེབ་དོན་ཚན་༢༣༥ པའི་དགོངས་དོན་ལྟར་ ཆོམ་རྐུན་གྱི་གནོད་འགེལ་འཐབ་ཡོད་པ་ལས་བརྟེན་ ཉེས་ཁྲིམས་སྨིན་དགོཔ་མི་འདི་ རྩོད་ཟླ་ཁོ་རང་ སྔོན་ལས་ ཆོམ་རྐུན་འཐབ་ཡོད་པའི་ཉེས་ཁྲིམས་སྨིན་འདུག་པ་ལས་ རྩོད་ཟླ་དེ་ ཉེས་ལས་བསྐྱར་ཟློས་ཅན་དང་  རྒྱུན་འཇགས་གནོད་འགེལ་པ་ཨིན་མི་འདི་ལུ་གཞིར་བཞག་ཐོག་ འབྲུག་གི་ཉེས་འགེལ་ཁྲིམས་དེབ་དོན་ཚན་༡༥ པ་དང་ འབྲུག་གི་ཉེས་འགེལ་ཁྲིམས་དེབ་༼འཕྲི་སྣོན༽བཅའ་ཁྲིམས་༢༠༢༡ ཅན་མ་ལྟར་ དོན་ཚན་༢༣༦ པ་འདི་ འཕྲི་སྣོན་མཛད་དེ་ ཆོམ་རྐུན་གྱི་གནོད་འགེལ་འདི་ཉེས་ཕྲའི་ཉེས་ཁྲིམས་སྨིན་དགོཔ་ཨིན་པ་ལས་ ཆོམ་རྐུན་གྱི་ཁྲིམས་ཚད་ཉེས་ཕྲ་ལས་ དབྱེ་རིམ་བཞི་པ་གུར་སེང་སྟེ་ ཉེས་ཁྲིམས་ལོ་ངོ་གསུམ་སྨིན་གནང་མི་འདི་ ནོར་བ་དང་ འཛོལ་བ་མིན་འདུག་པ་ལས་ འདིར་ནས་ དབྱེ་བཤེར་མཛད་དགོ་པའི་རྒྱུ་མཚན་མིན་འདུག ། གལ་སྲིད་ མཐོ་གཏུགས་ཁྲིམས་འདུན་ལས་ དབྱེ་བཤེར་མཛད་དགོ་ཚེ་ མཐོ་གཏུགས་པ་དེ་གིས་ ཐོག་མ་ཁྲིམས་འདུན་ལས་གནང་བའི་འཁྲུན་ཆོད་དེ་ ཁྲིམས་ཀྱི་འགྲེལ་བཤད་དང་གོ་བ་ལས་བརྟེན་ འོས་འཚམས་མིན་པའི་ཉེས་ཁྲིམས་སྨིན་དགོ་པའི་འཁྲུན་ཆོད་གནང་ཚེ་ མཐོ་གཏུགས་ཁྲིམས་འདུན་ལས་ བསྐྱར་ཞིབ་མཛད་དགོཔ་ངེས་བདེན་ཨིན་རུང་ ཐོག་མའི་འཁྲུན་ཆོད་རིམ་ཨང་༧.༡ པ་ལྟར་ ཉེས་ཁྲིམས་བཙོན་དུ་སྨིན་དགོས་པར་ འཁྲུན་ཆོད་གྲུབ།

༧.༢
གོང་གསལ་ བསྐྱར་ཞིབ་ཀྱི་བཅུད་དོན་ཨང་༦.༣ པའི་ནང་དོན་ལྟར་ ཉམས་རྒུད་པ་ ཚེ་རིང་བློ་གྲོས་ཀྱི་དངུལ་གྱི་གདོབ་ཅུ་ཏོ་ལ་༡༦ པོ་དང་ ཉམས་རྒུད་པ་ ཀརྨ་གི་སྣུམ་འཁོར་Sonet གི་ལྡེ་མིག་དང་ དངུལ་རྐྱང་དངུལ་ཀྲམ་༥༡,༠༤༩/-༼ལྔ་ཁྲི་ཆིག་སྟོང་བརྒྱ་མེད་ཞེ་དགུ༽ཐམ་པའི་ཐད་ ཉེས་འདོགས་པའི་ཁ་ཐུག་ལས་ སོར་ཆུད་འབད་དགོས་པར་ཞུ་བ་ཙམ་མ་གཏོགས་ དེ་ལུགས་ཀྱི་སྒྲུབ་བྱེད་གང་ཡང་ཐོག་མ་ཁྲིམས་འདུན་ལུ་ཕུལ་བ་མིན་འདུག་པའི་ཁར་ རྒྱལ་གཞུང་འབྲུག་གི་འགག་སྡེ་ནས་ བཙན་ལེན་འབད་བའི་ཐོ་ཡིག་ནང་མ་ཚུད་པའི་རྒྱུ་དངོས་ཀྱི་ཐད་ སྐབས་ཞིག་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༡༥༦ པའི་དགོངས་དོན་ལྟར་ དོགས་པ་བཀག་སྟེ་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་ཨང་༼སྤ་རོ་༢༢-༡༢༡༽ སྤྱི་ཚེས་༡༩.༥.༢༠༢༢ ཅན་མ་འདི་ཉིད་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༡༡༡ ཁ༽ པའི་དགོངས་དོན་ལྟར་ ཆ་ཤས་བསྒྱུར་བཅོས་མཛད་དེ་ ཁྲིམས་དེབ་དེའི་དོན་ཚན་༢༧ པའི་དགོངས་དོན་ལྟར་ བསྟར་སྤྱོད་མཛད་དགོས་པར་ འཁྲུན་ཆོད་གྲུབ།
༧.༢
གལ་སྲིད་ འཁྲུན་ཆོད་འདི་ལུ་ བློ་འདོད་མ་ཁེངས་ཚེ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༩༦.༥ པ་དང་༡༠༩.༡ ག༽ པ་ལྟར་ ཚད་འཛིན་གྱི་དུས་ཡུན་ཞག་གྲངས་བཅུ་ཐམ་གྱི་ནང་འཁོད་ མཐོ་གཏུགས་ཞུ་ནིའི་གོ་སྐབས་གནང་སྟེ་ འཁྲུན་ཆོད་གྲུབ། 
བཀའ་རྒྱ། 

ཁྲིམས་ཀྱི་འདུན་ས་ལས་ རྩོད་བཤེར་གྱི་སྐབས་ལུ་ རང་སོའི་བདེན་ཁུངས་སྦྲགས་ཏེ་ ཞིབ་པར་གསལ་ཞུའི་གོ་སྐབས་ཧྲིལ་བུ་གནང་གྲུབ་པའི་ཁར་ ཉེས་འདོགས་པ་དང་ རྩོད་ཟླའི་དོན་ལུ་ དབྱེ་བཤེར་རིམ་པར་མཛད་དེ་ འཁྲུན་ཆོད་ཀྱི་བཀའ་སྩལ་གནང་གྲུབ། 
རང་གིས་ལས་བྱས་རང་ལ་སྨིན་ཙ་ན། །བཟང་ངན་རང་ལ་རག་ལས་ཤེས་པར་བགྱི། །
དཔལ་ལྡན་འབྲུག་པའི་ཁྲིམས་ཀྱི་དགོངས་དོན་ལྟར་ རྩོད་ཟླ་ཀརྨ་རྣམ་རྒྱལ་ལུ་ ཆོམ་རྐུན་འབད་བའི་ཉེས་འཛུགས་དང་འཁྲིལ་ ཉེས་ཁྲིམས་ལོ་ངོ་གསུམ་བཙོན་དུ་སྨིན་དགོཔ་དང་ ཉམས་རྒུད་པ་ཚེ་རིང་བློ་གྲོས་དང་ ཀརྨ་གཉིས་ཀྱིས་རྒྱུ་དངོས་༡༽དངུལ་གྱི་གདོབ་ཅུ་ཏོ་ལ་༡༦ པོ་དང་ ༢༽སྣུམ་འཁོར་Sonet གི་ལྡེ་མིག་ དེ་ལས་ ༣༽དངུལ་རྐྱང་དངུལ་ཀྲམ་༥༡,༠༤༩/-༼ལྔ་ཁྲི་ཆིག་སྟོང་བརྒྱ་མེད་ཞེ་དགུ༽ཐམ་པའི་ཐད་ སྐབས་དོན་ དོགས་པ་བཀག་སྟེ་ འཁྲུན་ཆོད་གནང་གྲུབ་པ་ལས་ སླན་ཆད་གཅོད་ཅིང་སྡོམ་པར་བགྱིའོ། ཞེས་གནམ་ལོ་ཆུ་ཕོ་སྟག་ལོ་ ཟླ་ལྔ་པའི་ཉེར་དགུ་ལུའམ་ སྤྱི་ཚེས་༢༧.༧.༢༠༢༢ ལུ་ དཔལ་ལྡན་འབྲུག་པའི་ཁྲིམས་ཀྱི་བཀའ་རྒྱ།   
 ༼མཁས་དབང་བྱང་ཆུབ་ནོར་བུ༽             ༼པདྨ་དབང་ཕྱུག༽


༼པ་སངས་དབང་མོ༽
1

